
الیکشن کمیشن گلگت بلتستان  کے انتخابات  میں خواتین  اور  موسمی  نقل مکانی کرنے والوں  کی انتخابات  تک  رسائی  اور شرکت کو یقینی بنائے۔ فافن 
[bookmark: _GoBack]اسلام آباد ، 29 اکتوبر ، 2020: فری اینڈ فیئر الیکشن نیٹ ورک ( فافن ) نے گلگت بلتستان کے الیکشن کمیشن پر زور دیا ہے کہ وہ  ووٹروں بالخصوص خواتین اور موسمی  نقل مکانی کرنے والے رائے دہندگان کی پولنگ  سٹیشنوں تک    رسائی کو بہتر بنانے کے لئے مناسب اقدامات کرے۔  وا ضح رہے  کہ گلگت بلتستان اسمبلی کے انتخابات 15 نومبر 2020 کو ہونگے۔جمعرات کو  جاری ایک   بیان میں کہا گیا ہے کہ اس طرح کے اقدامات انتخابی شیڈول سے قبل زیادہ سے زیادہ خواتین ووٹروں  کے اندراج کے لئے کمیشن کی کوششوں کی تکمیل کریں گے اور اس کے نتیجے میں انتخابات میں خواتین کی شرکت  بڑھے گی ۔
 فری اینڈ فیئر الیکشن  نیٹ ورک     کا یہ مطالبہ  طویل مدتی مبصرین (LTOs) )کے فوکس گروپ مباحثوں سے اخذ کیا گیا ہے  ۔ ان  مباحثوں میں  گلگت بلتستان کے تمام 24  انتخابی حلقوں  سے 188 سماجی  و  سیاسی طور پر فعال  خواتین کارکنان  نے حصہ لیا ۔ یہ  گروپ مباحثے  سیاسی ماحول اور اکتوبر 2020     میں  متعارف کرائے جانے   والے  انتخا بی قواعد و ضوابط پر عمل درآمد کے بڑے پیمانے پر کئے جانیوالے مشاہدے  کا ایک حصہ   تھے۔ فافن  24 تربیت یافتہ غیر جانبدار  مشاہدہ کاروں  کے ذریعے کاغذات نامزدگی  جمع کرانے کے عمل  ، انتخابی مہم   اور  الیکشن کمیشن گلگت بلتستان کی  تیاریوں کا مشاہدہ کر رہاہے ۔     خاص طور پر سارے انتخابی عمل کو خواتین کے نکتہ نظر سے دیکھا جا رہا ہے  جس کا مقصد خواتین کی انتخابی اور سیاسی شرکت میں رکاوٹوں کو اجاگر کرنا ہے۔
 فافن کے مطابق تمام حلقوں میں  خواتین   کی غالب اکثریت کے  نزدیک  پولنگ اسٹیشنوں تک انکی  رسائی  بدستور ایک بڑا مسلہ ہے ۔    مباحثوں کے دوران خواتین کی اکثریت نے نشاندہی کی کہ        پولنگ اسٹیشن  ان سے خاصے فاصلے پر قائم کئے گئے    ہیں جس کی وجہ سے  انتخاب کے دن   انہیں اپنی گھریلو ذمہ داریاں نبھانے میں کافی مشکل پیش آ سکتی ہے۔  
لہذا  فافن    الیکشن کمیشن سے مطالبہ کرتا ہے  کہ   پولنگ اسٹیشن  ووٹرز کے قریب ترین علاقوں میں قائم کیے جائیں تاکہ  انہیں لمبی مسافت طے نہ کرنی پڑے ۔ فافن نے  تجویز دی ہے کہ  انتخابات کے دن ووٹرز بالخصوص خواتین کی پولنگ کے عمل میں زیادہ سے زیادہ شرکت یقینی بنانے کیلئے    پولنگ اسٹیشن ترجیحا ایک کلومیٹر کی حدود میں قائم  کئے جائیں ۔ فافن   کے مطابق ان گروپ مباحثوں کے دوران یہ بات بھی سامنے آئی کہ بہت سے ووٹر سردیوں میں روزی کمانے کے لئے اونچے پہاڑوں سے نچلے میدانی علاقے میں  نقل مکانی کرتے ہیں  ، جس کے باعث وہ اپنے گھر کے پتے پر اندراج شدہ ووٹ نہیں ڈال سکتے ہیں۔ لہذا   فافن الیکشن کمیشن پر زور دیتا ہے کہ   ان ووٹرز کی سہولت کے لئے فوری اقدامات کرے۔ 

Building No 1, Street 5 (Off Jasmine Road) Ph: +92 51 8466232 Email: info@tdea.pk
G 7/2, Islamabad Fax: +92 51 8432141 URL: www.fafen.org

Free and Fair Election Network (FAFEN) is a network of Pakistani civil society organization and supported by
the Trust for Democratic Education and Accountability (TDEA)





